
20 жылдың тарихы мен тағылымы

     С.Сейфуллин атындағы Қазақ агротехникалық университетінде «Тәуелсіз Қазақстан: тарихы мен тағылымы» атты республикалық ғылыми-тәжірибелік конференция болып өтті.

     20 жылдығына арналған жиын зиялы қауымның басын қосты. «Университет түлектері дипломды маман ғана емес, елінің нағыз патриоты болуы керек» деген университет ректоры, профессор А. Күрішбаев студенттердің осы бағытта тәлімді тәрбие алуы төңірегінде әңгіме өрбітті. Белгілі қоғам қайраткерлері тәуелсіздік жетістіктерін дәріптеуге бағытталған баяндамаларын оқыды.

     Әрине, айтуға жеңіл болғанымен, тәуелсіздікке оңай қол жеткізгеніміз жоқ. Көрнекті жазушы, қоғам қайраткері Алдан Смайыл өз сөзінде «қаһармандық» ұғымын кеңінен түсіндіріп, азаттық жолында әрбір қазақтың сүбелі еңбегінің бар екенін жеткізді. Алдыңғы буынның қаһармандығы тәуелсіздігіміздің алғашқы баспалдағы болғанын тілге тиек еткен жазушы «Тәуелсіздік бізге не берді деп емес, біз тәуелсіздікке не бердік дегенді ойлануымыз керек» деген ойын жеткізді.
     «Мирас» мектебінің директоры австралиялық Кристофер Тамплин мырза шетел азаматы ретінде Қазақстан туралы пікірін табиғат байлығымыздан бастады. «Жер-Ананың байлығын болашаққа сақтайық»  атты баяндамасында, Қазақстан мен Австралия табиғатының ұқсастықтары мен ерекшеліктерін салыстырып, әсіресе, Астананың әсемдігін әңгімеледі. Болашақ ұрпақтың экологиялық таза жағдайда өмір сүруіне қатысты ойларын жеткізген Тамплин мырза: «Табиғат адамға әкеден мұра боп қалмайды, керісінше, есесін ұрпағынан алады» деген түйін жасады.

     Конференция қортындысында ұлт зиялыларының  шешімімен тәуелсіздігіміздің төл туындылары саналатын тарихы маңызы бар шаралардың барлығын ұлттық құндылығымыз ретінде насихаттау туралы қарар қабылданды.
